
BO‘LAJAK MAKTABGACHA 
TA’LIM TARBIYACHILARINI 
KREATIVLIKNI 
RIVOJLANTIRISH 
METODIKASINI 
TAKOMILLASHTIRISH
Uchqunova Adiba Roziq qizi
Shahrisabz davlat pedagogika instituti magistranti

ORCID: 0009-0005-2414-7685
Annotatsiya: Maqolada maktabgacha ta’lim sohasida bo‘lajak tarbiyachilarning kreativ salohiyatini shakllantirish va rivoj­
lantirishga qaratilgan zamonaviy pedagogik yondashuvlar hamda metodlar tahlil qilinadi. Ta’lim tizimidagi islohotlar va 
davlat siyosati asosida kreativlikni oshirishning ahamiyati, interfaol va innovatsion metodlarning ta’lim jarayoniga tatbiqi 
yoritiladi. Shuningdek, metodlarni samarali rivojlantirish yo‘llari ko‘rsatilib, ta’lim jarayonida innovatsion texnologiyalar va 
interfaol metodlarni keng joriy etishning muhimligi ta’kidlanadi. Mamlakatimiz maktabgacha ta’lim sohasida malakali va 
kreativ kadrlar tayyorlashda xorijiy tajribaga asoslangan metodikalarni takomillashtirishga alohida e’tibor qaratilgan.

Kalit so‘zlar: kreativlik, maktabgacha ta’lim tizimi, pedagogik metodlar, interfaol ta’lim, ijodiy tafakkur, innovatsion yon­
dashuv, pedagoglarning kasbiy rivojlanishi, psixologik testlar, kreativ salohiyat, ta’limda innovatsiyalar, metodik usullar, 
o‘quvchilarni baholash, ta’lim jarayoni.
Abstract: The article analyzes modern pedagogical approaches and methods aimed at forming and developing the 
creative potential of future educators in the field of preschool education. It examines the importance of enhancing cre­
ativity based on reforms in the education system and state policy, as well as the application of interactive and innovative 
methods in the educational process. The ways of effectively developing these methods are discussed. The article high­
lights the significance of widely implementing innovative technologies and interactive methods in the teaching process 
and emphasizes improving methodologies based on foreign experience for training qualified and creative personnel in the 
preschool education sector of our country.

Key words: creativity, preschool education system, pedagogical methods, interactive learning, creative thinking, innova­
tive approach, professional development of educators, psychological tests, creative potential, educational innovations, 
methodological techniques, student assessment, educational process.
Аннотация: В статье проводится анализ современных педагогических подходов и методов, направленных на 
формирование и развитие креативного потенциала будущих воспитателей в сфере дошкольного образования. 
Рассматривается значение повышения креативности на основе реформ в системе образования и государственной 
политики, а также применение интерактивных и инновационных методов в учебном процессе. Освещаются 
эффективные пути развития данных методов. Подчеркивается важность широкого внедрения инновационных 
технологий и интерактивных методов в образовательный процесс, а также акцентируется внимание на совершен­
ствовании методик на основе зарубежного опыта в подготовке квалифицированных и креативных кадров в сфере 
дошкольного образования нашей страны.

Ключевые слова: креативность, система дошкольного образования, педагогические методы, интерактивное 
обучение, творческое мышление, инновационный подход, профессиональное развитие педагогов, психологиче­
ские тесты, креативный потенциал, инновации в образовании, методические приемы, оценка учащихся, образо­
вательный процесс.

KIRISH
Bugungi kunda kreativ fikrlovchi, innovatsion yondashuvga ega bo‘lgan tarbiyachilarga ehtiyoj ortib 

bormoqda. O‘zbekistonda ta’lim-tarbiya tizimini modernizatsiya qilish choralari doirasida maktabgacha ta’lim 
tashkilotlari faoliyati ham barcha sohalar singari bosqichma–bosqich tubdan takomillashtirib borilmoqda. Ayni 
paytda bo‘lajak tarbiyachilarning kreativ qobiliyatini shakllantirish va zamon talablariga mos holda sohaga 
yetuk kadrlar tayyorlab berish har tomonlama davlat siyosatining ustuvor yo‘nalishiga aylangan. So‘nggi 
yillarda sohaga oid joriy etilayotgan qonun va farmonlar pedagoglarning kreativligini rivojlantirish uchun kuchli 
huquqiy imkoniyat yaratmoqda. Egallangan nazariy bilimlarni faoliyatga tatbiq qilish uchun metodikalar, “Ilk 

qadam” dasturi hamda ilmiy-uslubiy qo‘llanmalar takomillashtirilmoqda. Shu orqali bo‘lajak pedagoglar ijodiy 
yondashuvda izchil faoliyat yuritishi va ta’lim-tarbiyaviy faoliyatni samarali tashkil etishi ta’minlanadi.

O‘zbekiston Respublikasining 2019-yil 16-dekabrdagi “Maktabgacha ta’lim va tarbiya to‘g‘risida”gi O‘RQ-
595-sonli1 Qonunda ta’kidlanishicha, maktabgacha ta’lim tizimini yagona davlat siyosati asosida tashkil etish 
belgilangan. Bu esa kreativ pedagogik yondashuvlarni qonun asosida joriy etish imkonini beradi [1].

O‘zbekiston Respublikasi Prezidentining 2024-yil 30-sentyabrdagi “Maktabgacha ta’lim sifati va sama­
radorligini yanada oshirish bo‘yicha qo‘shimcha chora-tadbirlar to‘g‘risida”gi PF–152–sonli2 Farmonida ta’lim 
sohasiga raqamli va kreativ yondashuvlarni tatbiq etish orqali pedagoglarning salohiyatini oshirish ustuvor 
vazifa sifatida belgilanmoqda. Xorij tajribalariga asoslangan fan va texnologiyalarni tatbiq etish, zamonaviy 
o‘quv dasturlari va metodologiyalarni joriy qilish asosida pedagoglarning kreativligini kuchaytirishga alohida 
e’tibor qaratilgan. Farmon maktabgacha va maktab ta’limi xodimlarining uzluksiz kasbiy rivojlanish tizimini tako­
millashtirishga qaratilgan. Uzluksiz ta’lim kurslarida kreativ metodologiyalar o‘qitilishi va pedagoglar tajribasi 
bo‘yicha seminarlar, treninglar tashkil etilishi ko‘zda tutilgan [2].

MAVZUGA OID ADABIYOTLAR SHARHI
Mahalliy olimlardan N. I. Sadullayeva bo‘lajak maktabgacha ta’lim tashkilotlari tarbiyachilarining kreativ 

kompetentligini rivojlantirish texnologiyalarini uslubiy jihatdan ishlab chiqqan bo‘lib, bunda amaliy mashg‘ulotlar, 
interfaol metodlar va ijodiy topshiriqlarning o‘rni alohida ta’kidlanadi. Shu bilan birga, Sh. Karimov innovat­
sion metodlar asosida ta’lim jarayonida interfaol yondashuvlarni qo‘llash samaradorligini ilmiy asoslab bergan. 
M. Azizova esa pedagogik texnologiyalarning nazariy va amaliy asoslarini yoritib, ta’limda kreativlikni shakllan­
tirish uchun zamonaviy texnologiyalardan foydalanish zarurligini qayd etgan.

Xalqaro tajribada ham kreativlikni rivojlantirish masalalari keng o‘rganilgan. UNESCO tomonidan 2023–
yilda chop etilgan “Teaching and Learning in the Digital Age” nashrida raqamli muhitda ijodiy tafakkurni shakl­
lantirishga qaratilgan pedagogik yondashuvlar keltirilgan. Torrance tomonidan ishlab chiqilgan kreativ tafak­
kurni baholash testlari esa bugungi kunda butun dunyo bo‘yicha kreativ salohiyatni o‘lchashda asosiy vosita 
sifatida qo‘llanilib kelmoqda. Bu esa maktabgacha ta’lim tizimida xorijiy tajribalarni joriy etishning dolzarbligini 
yanada oshirmoqda.

TADQIQOT METODOLOGIYASI
Kreativlikni shakllantirishda quyidagi metodik usullar o‘z samarasini bermoqda:

1.	 Muammo asosida o‘qitish – talabalarga amaliy muammolarni tahlil qilish va o‘z yechimlarini taklif etish 
orqali mustaqil va erkin fikrlashga o‘rgatadi.

2.	 Rol o‘ynash va dramatizatsiya metodlari – bolalar bilan ishlashda kreativ yondashuvlar tayyorlashda 
talabalarni real vaziyatlarga moslashtiradi.

3.	 Integrativ ta’lim – tasviriy san’at, musiqa, atrof-muhitni o‘rganish kabi sohalarni birlashtirib olib borish 
orqali ijodiy fikrlash shakllanadi.

4.	 Yangi texnologiyalardan foydalanish – interaktiv doskalar, mobil ilovalar va raqamli kontent orqali 
darslarni yanada jonli, qiziqarli tashkil etish [4].

Zamonaviy ta’lim texnologiyalarining muhim jihatlaridan biri – bu interfaol metodlardan foydalanishdir. 
Interfaol o‘qitish deganda, o‘qituvchi va talaba o‘rtasida faol, o‘zaro hamkorlikka asoslangan o‘quv jarayoni 
tushuniladi. Bu yondashuv orqali talabalarda kreativ fikrlash, muammoli vaziyatlarda to‘g‘ri qaror qabul qilish va 
kasbiy mustaqillik kabi muhim kompetensiyalar shakllantiriladi [3].

Interfaol ta’lim yondashuvi pedagogik kompetensiyani shakllantirishga xizmat qiladi. U talabaning mustaqil 
fikrlashi, muammoni hal qilish ko‘nikmasini rivojlantirish, shuningdek, innovatsion va kreativ yondashuvlarni 
qo‘llash orqali kasbiy faoliyatga tayyorlashda muhim o‘rin egallaydi.

Oliy ta’lim muassasalarida talabalar ijodiy salohiyatini aniqlash va baholash uchun bir necha pedagogik 
va psixologik metodlardan foydalaniladi. Har bir metodning o‘ziga xos yondashuvi mavjud bo‘lib, ular shaxsiy 
kompetensiyalarni aniqlash va rivojlantirishda muhim vosita bo‘lib xizmat qiladi:

1.	 Suhbat metodi – talabalarning muammoga munosabati, fikrlash darajasi va kreativ qobiliyatlari individual 
yoki guruhiy suhbat orqali aniqlanadi. Bu metod orqali pedagog talabaning ichki fikrlash jarayonini anglaydi.

1	 O‘zbekiston Respublikasining 2019-yil 16-dekabrdagi “Maktabgacha ta’lim va tarbiya to‘g‘risida”gi O‘RQ-595-sonli Qonun: https://lex.
uz/docs/-4646908 

2	 O‘zbekiston Respublikasi Prezidentining 2024-yil 30-sentyabrdagi “Maktabgacha ta’lim sifati va samaradorligini yanada oshirish 
bo‘yicha qo‘shimcha chora-tadbirlar to‘g‘risida”gi PF–152–sonli Farmoni: https://www.lex.uz/uz/docs/-7128182 

2.	 Pedagogik tahlil – ushbu metod muayyan pedagogik hodisa yoki holatning nazariy asoslarini aniqlash, 
ilmiy g‘oyani asoslash va nazariy yechimga yaqinlashish uchun qo‘llaniladi.

3.	 Kuzatish usuli – talabaning o‘quv va amaliy faoliyatdagi ishtiroki, tashabbuskorligi, mustaqil fikrlashi 
bevosita kuzatish orqali baholanadi.

4.	 Anketa – ochiq va yopiq savollar asosida talabalar, o‘qituvchilar yoki boshqa ishtirokchilarning fikrlarini 
yozma tarzda olish orqali ularning pozitsiyasi aniqlanadi.

5.	 Pedagogik tajriba – ilgari surilgan g‘oya va nazariyalarni amaliyotda sinab ko‘rish orqali ularning samara­
dorligi aniqlanadi.

6.	 Kvalimetriya – kreativ kompetensiyalarni miqdoriy va sifat jihatdan baholash uchun maxsus testlar, keyslar 
asosida amalga oshiriladigan metod [10].

7.	 Ijodiy mahsulotlarni tahlil qilish – insho, esse, referat, loyiha kabi yozma ishlar orqali talabalar ijodiy 
fikrlash darajasi baholanadi.

8.	 Ekspert baholash – tajriba va malakaga ega mutaxassislar tomonidan ijodiy ishlar va tashabbuslar xolis 
baholanishi orqali ob’yektiv tahlil ta’minlanadi [11].

Kreativ salohiyatni aniqlashda xalqaro miqyosda tan olingan psixologik testlar keng qo‘llaniladi. Ular 
orasida:

Slosson aqliy salohiyat testi (Slosson Intelligence Test – SIT). Bu test asosan og‘zaki savollar orqali 
qisqa vaqt ichida shaxsning umumiy intellektual darajasini aniqlashga qaratilgan. So‘z boyligi, mantiqiy tafakkur, 
matematik fikrlash va umumiy bilim darajasi asosida natijalar aniqlanadi. Test 4 yoshdan 65 yoshgacha bo‘lgan 
shaxslar uchun mo‘ljallangan. To‘g‘ridan-to‘g‘ri kreativlikni baholamasa-da, ijodiy tafakkurning asosini tashkil 
qiluvchi intellektual imkoniyatlar haqida muhim ma’lumot beradi [12].

Torrens testlari (Torrance Tests of Creative Thinking – TTCT). Kreativlikni baholashda eng samarali va 
xalqaro miqyosda tan olingan testlardan biri bu Torrens testlaridir. U 1966–yilda Ellis Paul Torrens tomonidan 
ishlab chiqilgan bo‘lib, aynan ijodiy tafakkurni o‘lchashga yo‘naltirilgan.

Torrens testlari ikki shaklda mavjud:

•	 Verbal shakl – topshiriqlar og‘zaki tarzda beriladi (masalan, “Biror narsani noodatiy tarzda qanday ishlatish 
mumkin?” kabi).

•	 Figural shakl (Tugallanmagan rasmlar testi) – bu shaklda ishtirokchilarga yarimta yoki chiziqli rasm 
beriladi va ularni to‘ldirish orqali tasavvur va tafakkur aniqlanadi [13].

Torrens testining eng katta ustunligi – u bevosita talabalarning ijodiy salohiyatini, tasavvurini va noodatiy 
fikrlash qobiliyatini aniqlash imkonini beradi.

Yuqoridagi testlar talabalar intellektual va ijodiy salohiyatini aniqlashda muhim vositalar hisoblanadi. 
Slosson va Veksler testlari aqliy darajani baholashga qaratilgan bo‘lsa, Torrens testlari aynan kreativlik, tasavvur 
va noodatiy fikrlashni aniqlovchi samarali metod hisoblanadi. Shuning uchun talabalarning ijodiy qobiliyatlarini 
chuqur o‘rganishda ushbu testlardan kompleks yondashuv asosida foydalanish muhim ahamiyatga ega.

•	 Og‘zaki Torrens testi – savol-javob asosida ijodiy fikrlash qobiliyatini o‘lchaydi.

Ijodiy mashqlar va amaliy faoliyat. Bo‘lajak tarbiyachilarning kasbiy kreativligini rivojlantirishda turli 
mashq va topshiriqlar qo‘llaniladi:

•	 “Quvnoq raqobat” – rasmni to‘ldirish orqali bola tafakkurini rag‘batlantirish;

•	 “Qarama-qarshi so‘zlar” – o‘yin orqali sabab-oqibat munosabatlarini anglash;

•	 Debatlar, loyihalar, portfoliolar, to‘garaklar, kastinglar – hammasi kreativ muhit yaratishga xizmat qiladi [12].

TAHLIL VA NATIJALAR
Kreativ yondashuvni rivojlantirish faqat uni qo‘llash bilan cheklanmaydi. Uni baholash uchun quyidagi 

mezonlar asosida yondashish ham o‘z natijasini isbotlamoqda:

•	 Yangi g‘oyalarni ilgari surish qobiliyati;

•	 Muammoga noan’anaviy yechimlar topish;

•	 Mustaqil qaror qabul qilish va uni asoslab berish ko‘nikmalari;

•	 Innovatsion vositalardan foydalana olish salohiyati [5].

O‘tkazilgan tadqiqot natijalari ta’lim jarayonida innovatsion va interaktiv ta’lim texnologiyalaridan samarali 
foydalanishning bo‘lajak maktabgacha ta’lim tarbiyachilarining kasbiy rivojlanishiga ijobiy ta’sirini isbotladi.

O‘tkazilgan tadqiqotlar va amaliy mashg‘ulotlar natijasida qo‘llanilgan metodlar – jumladan, suhbat, kuza­
tish, pedagogik tahlil, kvalimetriya, ijodiy mahsulotlarni tahlil qilish va psixologik testlar – har bir talabada kreativ 
salohiyat darajasini aniqlash hamda uni bosqichma–bosqich rivojlantirishda muhim vosita sifatida namoyon 
bo‘ldi.

Suhbat metodi orqali talabalar o‘z fikrlarini erkin bayon qilishga, o‘ziga xos qarashlarini ifodalashga intilgani 
kuzatildi. Bu esa ularning o‘z fikriga ega bo‘lishi, mustaqil mulohaza yurita olishiga turtki bo‘ldi.

Kuzatish va pedagogik tahlil metodlari esa talabalarning dars jarayonidagi faolligi, tashabbuskorligi, ijodiy 
yondashuvlari va muammolarga munosabati asosida real baholash imkonini berdi. Bu usullar, shuningdek, 
pedagogik vaziyatlarda qanday harakat qilayotganliklarini amaliy tarzda aniqlashga xizmat qildi.

Anketa va ekspert baholash orqali olingan ma’lumotlar talabalar fikrlarining xilma–xilligi, kreativ tafakkurga 
bo‘lgan qiziqishi va ijodiy faoliyatga tayyorlik darajasini aniqlashga yordam berdi. Mutaxassislar tomonidan 
berilgan xolis baholar nazariy bilimlar va amaliy ko‘nikmalar o‘rtasidagi uyg‘unlikni tasdiqladi.

Ijodiy mahsulotlar tahlili natijalariga ko‘ra, talabalarning yozma ishlari orqali ularning o‘ziga xos yonda
shuvlari, fikr kengligi va tasavvur darajasi yaqqol namoyon bo‘ldi. Ayniqsa, mustaqil ishlarda innovatsion 
g‘oyalarning mavjudligi ijobiy baholandi.

Kvalimetriya orqali esa o‘quvchilarning kreativ kompetensiyalari miqdoriy va sifat jihatdan tahlil qilindi. 
Natijalarda aksariyat talabalar o‘z ijodiy salohiyatini namoyon qilishga intilgani va bu jarayonda ular o‘rtasida 
sezilarli farqlar mavjudligi qayd etildi.

Psixologik testlar, xususan, Slosson va Torrens testlari asosida esa talabalarning intellektual va kreativ 
imkoniyatlari o‘zaro solishtirildi. Bu testlar orqali o‘quvchilarning tasavvur, noodatiy fikrlash, yangi g‘oya ishlab 
chiqish qobiliyatlari aniqlandi.

O‘tkazilgan metodlar asosida shuni ta’kidlash mumkinki, talabalarning kreativ salohiyatini aniqlash va rivoj
lantirishda kompleks yondashuv yuqori natijalar berdi. Har bir metodning maqsadli va tizimli qo‘llanishi talaba­
larda kreativ tafakkurni shakllantirish, mustaqil qaror qabul qilish va ijodiy faoliyatga jalb etishda muhim omil 
bo‘ldi. Tajriba asosida aniqlanganki, bunday yondashuvlar ta’lim sifatini oshirish bilan birga, shaxsiy rivojla
nishga ham kuchli turtki beradi.

Zamonaviy ta’lim jarayonida kreativ salohiyatni rivojlantirish ta’lim sifatining ajralmas elementi sifatida 
qaralmoqda. O‘tkazilgan tadqiqot va amaliy mashg‘ulotlar shuni ko‘rsatdiki, talabalar ijodiy fikrlash darajasini 
aniqlash va rivojlantirishda individual va guruhiy yondashuvlar muhim o‘rin tutadi. Tadqiqotda qo‘llanilgan peda­
gogik va psixologik metodlar har bir talabaga nisbatan individual yondashuvni amalga oshirish imkonini berdi.

Avvalo, suhbat orqali talabalarning o‘z fikrini ifodalash, muammoni tahlil qilish va noodatiy qarorlar ishlab 
chiqish ko‘nikmalari faollashgani kuzatildi. Bu, o‘z navbatida, talabalarda o‘ziga ishonch, fikrni asoslab berish, 
muloqotga kirishish kabi kommunikativ kompetensiyalarning shakllanishiga xizmat qildi.

Pedagogik tahlil va kuzatish metodlari talabalar faoliyatini bevosita o‘rganish imkonini berib, ularning ijodiy 
yondashuvdagi faolligini ko‘rsatdi. Bu metodlar orqali o‘qituvchi o‘quvchilarning ichki intilishlari, tashabbuskorlik 
darajasi va muammoli vaziyatlarga munosabatini chuqurroq tahlil qildi.

Shuningdek, anketa va ekspert baholash usullari orqali olingan natijalar talabalar fikrlashidagi farqlarni 
aniqlash va ularni guruhlar bo‘yicha differensial baholash imkonini berdi. Bu usullar o‘quvchilarning fikr-mulo­
hazalarini umumlashtirish va ob’yektiv tahlil qilishda foydali bo‘ldi.

Ijodiy mahsulotlar tahlili talabalar tomonidan ishlab chiqilgan insho, esse, referatlar orqali ularning tasavvur 
doirasi, g‘oya ishlab chiqish va ifoda qilish qobiliyatlarini aniqlashga yordam berdi. Shuni ta’kidlash joizki, ayrim 
talabalar ijodiy ishlarda yuqori darajada mustaqil, original yondashuvlarni namoyon etgan.

Kvalimetriya metodining qo‘llanilishi esa kreativ kompetensiyalarni miqdoriy jihatdan baholash imkonini 
berdi. Bu yondashuv individual va guruhiy farqlarni aniq ko‘rsatdi, bu esa ta’lim mazmunini diferensiallashti
rishga xizmat qildi.

Bundan tashqari, Slosson testi orqali aniqlangan intellektual salohiyat, Torrens testlari orqali baholangan 
ijodiy tafakkur talabalarning umumiy bilim darajasi bilan kreativ yondashuvlar o‘rtasida uzviy bog‘liqlik mavjud­
ligini tasdiqladi. Ayniqsa, “Tugallanmagan rasm testi” orqali talabalar tasavvur kuchini keng namoyon qildi, bu 
esa kreativlikning bevosita ko‘rsatkichi hisoblanadi.

Umuman olganda, o‘rganilgan metodlarning kombinatsiyalab qo‘llanilishi ta’lim jarayonining interfaolligini 
oshirdi, talabalarni passiv bilim oluvchidan faol ishtirokchiga aylantirdi. Bu esa ta’limning asosiy maqsadlaridan 
biri – shaxsiy rivojlanish va kasbiy tayyorgarlikka xizmat qilganini ko‘rsatadi.

XULOSA VA TAKLIFLAR
Xulosa qilib aytganda, metodlardan kompleks foydalanish talabalarda ijodiy fikrlashni rivojlantirish, mustaqil 

tahlil qilishga o‘rgatish hamda ularni amaliy muammolarni hal qilishga tayyorlashda muhim o‘rin tutadi. Maktab
gacha ta’lim mutaxassislarini tayyorlashda kreativ kompetentlikni shakllantirish – zamonaviy ta’limning asosiy 
maqsadlaridan biridir. Bu jarayonda metodik yondashuvlar, psixologik testlar, interfaol metodlar va amaliy 
topshiriqlar orqali shaxsning ijodiy salohiyati aniqlanib, rivojlantiriladi. Bugungi kunda ta’lim jarayonida nafaqat 
bilim o‘zlashtirish darajasini, balki talabalar va o‘quvchilarning kreativ fikrlash qobiliyatini baholash va rivojlan­
tirish ham ustuvor yo‘nalishlardan biri hisoblanadi. Shaxsning ijodiy tafakkurini, noodatiy yechimlarni ishlab 
chiqish qobiliyatini aniqlashda bir qator ilmiy asoslangan testlar va metodik yondashuvlar muhim o‘rin tutadi.

Oliy ta’lim muassasalari bu borada moslashuvchan, shaxsga yo‘naltirilgan ta’lim modellaridan foydalanishi 
lozim. Zamonaviy pedagogik va axborot texnologiyalarini o‘quv jarayonida qo‘llash dunyoviy ta’lim tizimining 
yanada rivojlanib borayotgan asosiy tendensiyalaridan biri deb qaraladi. Bir qator rivojlangan mamlakatlarda 
talabalarning o‘quv va ijodiy faolliklarini rivojlantiruvchi hamda ta’lim-tarbiya jarayonining samaradorligini kafo­
latlovchi interfaol metodlarni qo‘llash yuzasidan katta tajriba to‘plangan bo‘lib, ushbu tajriba asoslarini tashkil 
etuvchi metodlar interfaol metodlar nomi bilan yuritilmoqda. Ta’lim jarayonida bo‘lajak maktabgacha ta’lim tash­
kilotlari mutaxassislarining ijodiy sifatlarni rivojlantirishga qaratilgan metod va innovatsion texnologiyalardan 
foydalanish bo‘lajak tarbiyachilarning kreativlik ko‘nikmalarini aniqlashga va kreativ pedagog sifatida shakllan­
tirishga yordam beradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

